
			Á memoria de Federico García Lorca,
influencia permanente.

			Ás mestras e mestres que cren 
na poesía e que a levan ás aulas.

			A Susi, Antón e Noa, 
coma nos vellos tempos.

			E, como non!, á Libby, 
a miña andoriña.

			Vexo paxaros de luz

			e nacen versos serenos,

			pombas que bican o ceo

			e flores que nunca dormen

			no xardín do poeta.

		

	
		
			No xardín de Federico

			hai buguinas encantadas

			que chegaron silenciosas

			unha fría madrugada.

			……

			No xardín de Federico

			hai tres damas ben xeitosas.

			A primeira planta versos,

			a segunda pinta nubes

			e a terceira non fai nada.

			……

			No xardín de Federico

			navegan versos

			encol das flores.

			Mar de aloumiños.

			Mares de cores.

			……

			……

			Baila triste esa xitana

			que perdeu o seu sorriso.

			Mira e ve unha lúa negra

			no xardín de Federico.

			El magnífico sauce de la lluvia, caía

			F. G. L.

			
Cae a chuvia

			no salgueiro.

			Chuvia, chuvia fría,

			que alegría!

			A nena na súa saia

			pingas de chuvia vertía.

			Chuvia, chuvia fría,

			que alegría!

			Bolboretas polo prado

			os sons da chuvia sentían.

			Que alegría,

			chuvia, chuvia fría!

			E nas fragas e nas rúas

			bicos de chuvia caían.

			Que fasquía!

			Que alegría!

		

	
		
			Por la orilla del río

			F. G. L.

			
Móllase a noite

			no río

			e non se quere

			secar,

			as árbores técenlle

			roupa

			pois pódese 

			constipar.

			Pero ela,

			ben orgullosa,

			di que non sae do río,

			que precisa do seu canto

			e que alí non sente frío.

			Nas augas móllase a noite,

			nelas déixase arrolar

			polos moumeos de escuma

			que a saben tan ben bicar.

			E no seu doce abaneo

			a noite está a descansar.

			As sabas de escuma branca

			cobren os soños de paz.

			E dende o alto do ceo

			pousa bicos o luar.

			Olla a choiva pola rúa

			F. G. L.

			
Hai laios que son de pedra

			e outros calan onda o sol.

			Laios que saben de amores

			e tremen nos corazóns.

			Cae a choiva sobre a rúa,

			molla os choros dos pequechos,

			choros que soan en baixo,

			choros que non leva o vento.

			Chove, chove, sobre a rúa:

